
ҚАЗАҚСТАНДАҒЫ ИННОВАЦИЯЛЫҚ КӘСІПКЕРЛІКТІ ҚОЛДАУ

Айтөреева Ә.

Қазақстанның дамуының басты бағыттары – ең жақсы өмір
стандарттарын ұсынатын, адамдардың өзіндік таланттары мен қабілеттерін
жүзеге асыра алуға мүмкіндік беретін қоғам құру. Яғни инновациялық типті
экономика құру. Ең алдымен инновация деген терминге тоқталып кететін
болсақ, инновация бұл – жаңа немесе жетілдірілген өнім (жұмыс, қызмет)
немесе технологиялар түрінде іске асырылған, практикалық қызметте
пайдалану кезінде сапалық артықшылықтарға ие әрі экономикалық және
қоғамдық пайдасы бар ғылыми техникалық нәтиже.

Инновациялық кәсіпкерлік – бұл ерекше жаңашыл процесс, жаңа
нәрсенің пайда болуы, оның негізінде үнемі жаңа мүмкіндіктерді іздеу мен
инновацияға негізделу. Инновациялық кәсіпкерлік қызмет субъектілері деп
ғылыми-техникалық салада кәсіпкерлік қызметпен айналысатын жеке
тұлғаларды, өнертапқыштарды, технологтарды, конструкторларды  және
экономиканың түрлі аймақтарына жаңашылдық жасап, оны енгізетін
шығармашыл тұлғаларды жатқызамыз. И.Шумпетер кәсіпкер болу – ол
басқалар істемегенді істеу және басқалар істемегендей етіп істеу деп текке
айтпаған. Қазақстанда инновациялық белсенділік деңгейі бойынша неғұрлым
жоғары рейтингті тамақ өнеркәсібінің кәсіпорындары, машиналар мен
құрал-жабдықтардың өндірісі мен электроникалар өндірісі алады. Тамақ
өнеркәсібінің кәсіпорындары Қазақстанда үнемі шетел құрал-жабдықтарын,
технологияларын қолданудың жоғары деңгейімен ерекшеленеді. Ал машина
құрылысы толығымен жоғары инновациялық белсенділікпен сипатталады.

Дамыған елдерде инновациялық (ноу-хау) өнімдер мен технологиялар
ЖІӨ өсімінің 70-85% беріп отыр. Инновациялық сфераның белгілі дәрежеде
ұйымдастырылмауы Қазақстанның 50 дамыған елдер қатарына қосылуға
кедергі болуы мүмкін. Өйткені соңғы жылдары осы сферада Қазақстанның
рейтингі 65 орыннан 75 орынға төмендеп кетті. Мұндай жағдайдан шығудың
бірден бір жолы кәсіпкерліктің түрлі инновациялық нарықтық құралдарын
одан ары дамыту болып табылады.

Қазақстан Республикасының индустриалды-инновациялық
стратегиясының негізгі бағыты, біздің ойымызша, жоғары технологиялық,
ғылыми сыйымды және экспортқа бағытталған өнім мен өндірістердің дамуы
болып табылады.

Қазіргі уақытта шамамен 3 жыл бойы Қазақстандағы кәсіпорындардың
инновациялық белсенділік деңгейі 3%-дан сәл астам, бұл ЕО елдерінен
анағұрлым төмен, немесе бұл көрсеткіш тіптен өтпелі экономикасы бар



Эстонияда – 36%-ды, Венгрияда 47%-ды құрайды. Қазақстанның
инновациялық өнімі құрылымында елеулі үлесті (64-%-дан астам) жетілдіруге
ұшырайтын өнім иеленеді. Жаңадан енгізілген немесе айтарлықтай
технологиялық өзгерістерге ұшырайтын өнім үлесіне инновациялық өнімнің
жалпы көлемінің 28,6%-ы тиесілі.

Инновациялық кәсіпкерлікті жандандыруда венчурлік, концессиялық,
лизингттік және франчайзингілік бизнестерді қалыптастыру және дамыту
бойынша механизмдерді жетілдірудің негізгі бағыттары болып табылады.

Қазіргі күні Қазақстандағы инновациялық кіші кәсіпкерлік
субъектілерінің қызметін қалыптастыру мен дамытуда  кедергі болатын
факторлары келесідей:

 өз қаржыларының жетіспеушілігі негізінде инвестициялық қорлар
арқылы несиелерге қол жеткізудің қиындығы;

 инновациялық кәсіпкерлік қызметті жүзеге асыру үшін қажетті сәйкес
инженерлік-транспорттық инфрақұрылыммен қамтамасыз етілген өндірістік
қойма орындарының жеткіліксіздігі;

 инновациялық кіші кәсіпкерлік субъектілерінің қолданыстағы
заңдардағы өзгертулер туралы хабарсыздығы, әкімшілік кедергілер және
кәсіпкерлік қызметпен айналысу кезінде билік органдарының нақты
тәртіптерінің жоқтығы;

 инновациялық кіші кәсіпорындардағы жұмыскер мамандықтарының
білікті мамандарының жеткіліксіздігі. Кіші кәсіпкерлік субъектілерінің
өңдеуші өндірістерінің ірі және орта ұйымдарымен өзара әрекеттесу және
кооперациялануын дамыту туралы мәселе ерекше зер салуды талап ету
қажеттілігі.

Сондықтан инновациялық кәсіпкерлік субъектілерінің дамуына қол
жеткізу үшін мына мәселені шешу қажет:

-инновациялық кәсіпкерлік субъектілерін ақпараттық қолдау;
-инновациялық кәсіпкерлік субъектілерін заңнамалық қолдау;
-инновациялық кәсіпкерлік субъектілері алдында тұрған әкімшілік

кедергілерді азайту.
Бұл мақсатты орындау үшін мынадай шараларды қолдану

болжамданады:
 инновациялық жеке кәсіпкерлікті қолдау орталықтарын,

бизнес-инкубаторларын, технологиялық парктер, индустриалдық өңірлер
және басқа да жеке кәсіпкерлікті дамыту объектілерін құру және дамыту;

 инновациялық жеке кәсіпкерлік субъектілерінің қызметін
оқу-әдістемелік, ғылыми-әдістемелік және ақпараттық қамтамасыз ету;

 инновациялық шаруашылық етуші субъектілердің реттеуші және
қадағалаушы қызметтермен және жергілікті билік органдарымен өзара
әрекеттесу әдістерін жетілдіру;

 тиімді бәсекеге қабілетті орта үшін жағдайлар жасау;
 инновациялық кәсіпкерлік ахуалды жақсартуға жәрдемдесу, өңір

экономикасына салымдардың тартымдылығын мақсатты жоғарылату.



Инновациялық кәсіпкерлікті жанама мемлекеттік қолдау инновациялық
инфақұрылымның құрылуын қарастырады, ол өз кезегінде консалтингтік
және инжинирингтік фирмаларды, бизнес-инкубаторларды, технопарктерді,
ақпараттық орталықтарды, лизингтік операцияларды, венчурлік капиталдарды
қосады.

Жалпы Қазақстандағы инновациялық кәсіпкерлік ахуалын жақсарту
үшін:

-білікті кадрлар және жұмыс күшін дайындау жүйесін бекіту: кадрларды
кәсіби біліктілігі тұрғысынан дайындау және қайта дайындау, кіші бизнес
және өзін жұмыспен қамту саласында оқыту;

-инвестициялық үрдістерді басқаруды ұйымдастыруды жақсарту:
басқару кадрларының кәсіби біліктілігін бекіту, қоғамдық бақылау үшін
биліктің ашықтық дәрежесін көбейту, шенеуніктердің қызметін реттеу
деңгейін жоғарылату керек.


